Nafarroako Parlamentuko Mahaiak, 2016ko ekainaren 6an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Ana Beltrán Villalba andreak aurkezturiko mozioa, zeinaren bidez Nafarroako Gobernua premiatzen baita urgentziaz egin dezan jarduketa-plan bat, N-121-A errepideko tarte arriskutsuenetan bide-segurtasuna hobetzeko neurriak bilduko dituena.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2016ko ekainaren 6an

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Popularreko foru parlamentarien elkarteko foru parlamentari Ana Beltrán Villalba andreak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko, N-121-A errepideko tarte arriskutsuenetan bide-segurtasuna hobetzeko neurriak bilduko dituen jarduketa-plan bat urgentziaz egiteari buruzkoa.

N-121-A errepidea trafiko-istripu ugariren gertalekua izan da eta izaten ari da, bai eta Nafarroako Foru Komunitateko ipar-mendebaldeko bizilagunen eta udal ordezkarien eta kolektiboen erreibindikazioen ohiko iturria ere.

Errepide hori dela-eta egin diren salaketak era askotakoak dira, eta errepide horren segurtasuna hobetzea bilatzen duten kezka ezberdinei erantzuten diete, nahiz eta helburu horrek lortzetik urrun dagoela dirudien oraindik ere.

Azken urteotan, Nafarroako Gobernuak munta handiko inbertsioak egin ditu errepide horren segurtasuna eta prestazioak hobetzeko xedez, eta iragan legegintzaldian zehar behin eta berriro azpimarratu zen helburu hori lortzera bideratutako konponbide eta neurri berriak bilatu beharra dagoela.

2015aren amaiera aldean, Foru Gobernuak iragarri zuen lanean ari dela N-121-A errepidean gertatzen diren segurtasun-arazoak konpontzeko xedez errepide horretan hartu beharreko neurrien plangintza taxutzen, baina errealitatea da aurten istripuak eta arazoak bata bestearen atzetik gertatzen ari direla errepide horretako zenbait tartetan, eta beharrezkoa dela jarduketa-plan urgentziaz egitea.

N-121-A errepideko zenbait tartetan abiadura da errepide horren segurtasunean eragiten duen arazoetako bat. Abiadura-mugak drastikoki murriztu eta aldatzea tarte labur batzuetan, herrietako sarbideetan, radar finkoak eta mugikorrak daudelako, edo larrialdi-irteerarik ez edukitzeagatik segurtasun-arloko araudi europarra betetzen ez duten tuneletan.

Bestalde, errepide horrek hartzen duen trafikoaren dimentsioaren ondorioz –10.000 ibilgailutik gora egunero; horietako % 30, ibilgailu astunak–, biderkatu egiten da errepide horren arriskugarritasuna, eta arriskuan jartzen da errepidea erabiltzen dutenen segurtasuna.

N-121-A errepidean gertatutako istripu-kopuru handi horrek berekin dakar, orobat, trafikoa sarritan moztea eta Belateko mendatetik desbideratzea, zeinak, klimatologia bereziarekin eta errepidearen trazadurarekin batera, kaltetu egiten baitu trafikoaren arintasuna. Gauzak horrela, komeni da hautazko bideak bilatzea, gertakariek trafikoa desbideratzera behartzen duten kasuetarako.

Azken finean, hartzen duen trafiko handiarengatik eta ondorioz Nafarroaren jarduera ekonomikoan daukan eraginarengatik, N-121-A errepideak garrantzi handia dauka Foru Komunitatean; hortaz, konponbideak bilatu beharra dago, denik eta segurtasunik handiena bermatze aldera, besteak beste, beren lanpostuetara joateko errepide hori egunero erabili beharra duten milaka erabiltzaileentzat.

Horregatik guztiagatik, ondoko erabaki proposamena aurkezten dugu:

Nafarroako Parlamentuak Nafarroako Gobernua premiatzen du urgentziaz egin dezan jarduketa-plan bat, N-121-A errepideko tarte arriskutsuenetan bide-segurtasuna hobetzeko neurriak bilduko dituena.

